
ABSTRAK

Melalui Perjanjian Paris, Malaysia secara sukarela telah meletakkan sasaran
pengurangan intensiti karbon sehingga 45 peratus menjelang 2030. Oleh itu,
penjawat awam selaku tulang belakang kerajaan memainkan peranan penting bagi
memastikan komitmen ini dapat dipenuhi dengan sepenuhnya. Justeru itu, kajian ini
ingin menilai sejauh manakah tahap pengetahuan dan kesedaran penjawat awam
mengenai kepentingan amalan hijau dan sejauh manakah tahap pelaksanaan amalan
hijau dalam penjawat awam. Objektif kajian ini adalah untuk mengkaji tahap
kesedaran penjawat awam mengenai amalan hijau dan tahap pelaksanaan amalan
hijau dalam kalangan penjawat awam. Kajian ini dilaksanakan melalui kaedah
kuantitatif dan seramai 200 orang responden daripada kalangan penjawat awam di
bawah pentadbiran Pihak Berkuasa Tempatan Negeri Perak telah dipilih secara
persampelan rawak berstruktur bagi menjalankan kajian ini. Kajian ini menggunakan
reka bentuk tinjauan yang melibatkan tiga bahagian soal selidik iaitu bahagian yang
merangkumi tahap kesedaran, pelaksanaan amalan hijau dan cadangan kepada pihak
berkuasa untuk menggalakkan amalan hijau di pejabat. Dapatan kajian mendapati
bahawa tahap kesedaran responden mengenai amalan hijau penjawat awam adalah
tinggi dengan nilai skor purata 3.32. Kesedaran terhadap pengunaan tenaga adalah
paling tinggi dengan nilai skor purata 3.44. Pelaksanaan amalan hijau responden juga
berada di tahap tinggi dengan nilai skor purata sebanyak 3.10. Amalan hijau
pengurusan tenaga juga didapati yang paling tinggi dengan nilai skor purata
sebanyak 3.20. Ini jelas menunjukkan tahap kesedaran dan tahap pelaksanaan amalan
hijau dalam kalangan penjawat awam adalah tinggi. Hasil kajian juga membuktikan
tahap pematuhan penjawat awam terhadap Surat Pekeliling Am Bil.2 Tahun 2014
adalah baik. Seterusnya cadangan penambahbaikan yang dikemukakan oleh
responden boleh dikategorikan kepada empat jenis iaitu kemudahan,
penguatkuasaan, insentif dan pendidikan pastinya akan dapat membantu
memantapkan pembudayaan amalan hijau dalam kalangan penjawat awam sekaligus
akan memberikan pengaruh yang positif kepada masyarakat sekeliling.
Pembangunan lestari hanya akan dapat dicapai sepenuhnya sekiranya setiap individu

memainkan peranan dan tanggungjawab masing-masing dengan sebaiknya.

ABSTRACT

Through the Paris Agreement, Malaysia has voluntarily set a target of
reducing carbon intensity by up to 45 per cent by 2030. Therefore, civil servants as
the backbone of the government play an important role in ensuring that this
commitment can be fully fulfilled. Therefore, this study would like to assess the
extent of knowledge and awareness of civil servants on the importance of green
practices and level of implementation of green practices among civil servants. The
objective of this study is to examine the level of awareness of civil servants on green
practices and level of implementation of green practices among civil servants. This
study was conducted through a quantitative method and a total of 200 respondents
from among civil servants under the administration of the Perak Local Authority was
selected by structured random sampling to conduct this study. This study uses a
survey design involving three parts of the questionnaire, namely the section that
covers the level of awareness, implementation of green practices and
recommendations to the authorities to encourage green practices in the office. The
findings of the study found that the level of awareness of respondents about the green
practices of civil servants is high with an average score value of 3.32. Awareness of
energy consumption is highest with an average score value of 3.44. The
implementation of the green practice of the respondents was also at a high level with
an average score value of 3.10. Green energy management practices were also found
to be the highest with an average score value of 3.20. This clearly shows that the
level of awareness and the level of implementation of green practices among civil
servants is high. The results of the study also prove that the level of compliance of
civil servants with the General Circular Letter No. 2 of 2014 is good. Furthermore,
the suggestions for improvement submitted by the respondents can be categorized
into four types, namely facilities, enforcement, incentives and education will
certainly be able to help strengthen the culture of green practices among civil
servants as well as give a positive influence to the surrounding community.
Sustainable development will only be fully achieved if each individual plays their

respective roles and responsibilities well.

BAB 1

PENGENALAN

1.1 Pendahuluan

Masyarakat dunia kini menghadapi dua cabaran utama akibat daripada
aktiviti pembangunan yang tidak terkawal, iaitu isu perubahan iklim dan isu
kepupusan flora dan fauna. Suhu dunia semakin meningkat akibat pemanasan global.
Dunia semakin panas dari hari ke hari. Hal ini berkait rapat dengan aktiviti manusia
di mana ianya telah menganggu keseimbangan sistem atmosfera. Peningkatan suhu
bumi mencecah hampir enam kali ganda dari tahun 1952 seperti yang dinyatakan
oleh Profesor James G Titus dari Agensi Perlindungan Alam Sekitar Amerika
Syarikat. Dua faktor utama yang menyebabkan pemanasan global adalah kesan
rumah hijau dan penipisan lapisan ozon. Kajian saintis menunjukan sebanyak
sembilan puluh lapan peratus punca pemanasan global ialah akibat pelepasan karbon
dioksida. Pelbagai aktiviti manusia yang menyebabkan pelepasan karbon dioksida
termasuk pembakaran bahan bakar fosil. Manakala tiga puluh peratus daripada
pelepasan karbon dioksida tersebut adalah berpunca daripada perubahan penggunaan
tanah. Kemajuan sesebuah negara diukur dengan kepesatan pembangunan dan
perubahan terhadap cara hidup sesebuah masyarakat yang meliputi proses
perkembangan dari pelbagai aspek termasuk peningkatan populasi, pembinaan
pelbagai bangunan kediaman dan bangunan pencakar langit serta perubahan gaya
hidup. Namun, di sebalik kejayaan pembangunan yang dibanggakan tersebut,
terdapat pelbagai krisis alam yang timbul dan semakin meruncing sehingga mampu
mengganggu-gugat kesejahteraan hidup manusia. Peningkatan keperluan manusia
untuk menggunakan sumber alam semula jadi yang terhad telah mewujudkan
cabaran dan persaingan dalam pelbagai bidang seperti perniagaan, pembuatan dan
pembinaan. Natijahnya, pelbagai bencana alam melanda dunia. (Jabatan Penerangan
Malaysia, 2011).



Malahan di Malaysia juga tidak terkecuali. Dalam usaha untuk
membangunkan negara kita ke arah negara maju, iklim di negara kita juga dilihat
semakin tidak menentu. Negara kita telah mengalami perubahan iklim yang ketara
bila mana hujan lebat melebihi paras normal telah mengakibat banjir besar di
beberapa negeri di Malaysia. Contohnya banjir besar di Johor pada tahun 2016 dan di
Pulau Pinang pada tahun 2017 yang menyebabkan kerugian melebihi RM 100 juta.
Selain itu negara kita juga semakin kerap dilanda kemarau berpanjangan hingga
menyebabkan gangguan bekalan air di Selangor pada tahun 2014, di Pahang pada
tahun 2018, dan di Sarawak pada tahun 2019. Bahana haba ekstrem ini juga
memberikan kesan yang negatif kepada tahap kesihatan penduduk di Malaysia.
Selain banjir dan haba ekstrem, ribut juga dilihat antara bencana yang semakin sering
melanda negara kita. Laporan Tahunan NADMA 2018 mencatatkan bahawa bilangan
bencana alam akibat kejadian cuaca ekstrem ini kian meningkat dari segi kekerapan
dan magnitud. Jadual 1.1 di bawah menunjukkan statistik bilangan kes kejadian

bencana alam dari tahun 2014 hingga 2018.

Jadual 1.1  Statistik Bilangan Kes Kejadian Bencana Alam Dari Tahun 2014
Hingga 2018

TAHUN KES BENCANA
2014 31
2015 63
2016 108
2017 87
2018 110

Sumber: Agensi Pengurusan Bencana Negara (NADMA)

Mengikut Indeks Prestasi Alam Sekitar 2018 (EPI), Malaysia berada di
kedudukan 75 daripada 180 negara pada 24 petunjuk prestasi dalam sepuluh kategori
isu yang merangkumi kesihatan alam sekitar dan daya hidup ekosistem. Hal ini
menunjukkan masih ramai yang tidak menyedari dan memahami tentang kepentingan
amalan hijau dapat meningkatkan kualiti hidup manusia sejagat. Lantaran itu,
penekanan terhadap pelaksanaan amalan hijau dalam kehidupan adalah suatu

alternatif yang tepat dalam menangani masalah pemanasan global. la juga selaras



dengan agenda utama kerajaan di seluruh dunia pada masa kini yang memberi

keutamaan kepada isu-isu alam sekitar khususnya fenomena perubahan iklim dunia.

Kesedaran awal mengenai konsep teknologi hijau mula dirasai di Malaysia
apabila Dasar Teknologi Hijau Negara diperkenalkan pada bulan Julai 2009.
Teknologi Hijau berperanan sebagai alternatif dalam usaha meningkatkan ekonomi
negara pada masa depan tanpa menjejaskan alam semulajadi dan ia juga dipercayai
akan menyumbang kepada keseluruhan pertumbuhan hijau serta pembangunan
mampan negara. Konsep teknologi hijau adalah satu usaha bagi menyelamatkan
bumi dan ia sangat penting untuk kesejahteraan hidup manusia. Menurut Alex M.A
(2008), teknologi hijau merangkumi pelbagai aspek teknologi yang membantu untuk
mengurangkan kesan aktiviti manusia terhadap alam sekitar dan mewujudkan cara
pembangunan mampan. Manakala menurut Hasper (2009), penciptaan teknologi
kerja yang digunakan sama ada menambahbaik proses konvensional untuk
menjadikannya lebih mesra alam atau menggantikan proses yang sedia ada dengan
teknologi hijau seperti yang telah digunakan di negara maju adalah diperlukan untuk

kelestarian alam semulajadi.

Malaysia juga tidak ketinggalan untuk memastikan pembangunan
sosioekonomi yang memberi penekanan kepada aspek perlindungan alam sekitar
agar selaras dengan Agenda 2030 untuk Pembangunan Mampan telah dinyatakan
dengan jelas dalam Kajian Separuh Penggal Rancangan Malaysia Kesebelas (2016-
2020) oleh YAB Perdana Menteri Malaysia pada 2018 yang lalu. Kerajaan memberi
fokus terhadap usaha pertumbuhan hijau, amalan penggunaan dan pengeluaran
secara lestari, pemuliharaan sumber asli dan meningkatkan kesedaran terhadap
perubahan iklim yang mampu mengundang bencana alam. Malahan DYMM Sultan
Perak juga telah menggesa semua pihak khususnya penjawat awam di Negeri Perak
untuk mengambil inisiatif bagi menangani isu perubahan iklim yang semakin
meruncing. Dalam titahnya pada Hari Lanskap Negara 2020, Baginda menyebut
“setiap minit tertangguhnya usaha menangani isu alam sekitar, meningkatkan

ancaman terhadap kehidupan, kesihatan dan masa hadapan alam.”



Justeru itu, komitmen kerajaan ke arah membudayakan amalan teknologi
hijau dalam kehidupan masyarakat adalah amat penting dan penjawat awam selaku
tulang belakang kerajaan haruslah menyokong dan mengamalkan dasar yang telah

ditetapkan agar dapat dijadikan contoh dan teladan kepada masyarakat setempat.

1.2  Penyataan Masalah

Perjanjian Paris yang ditandatangani pada 2015 jelas menunjukkan komitmen
Malaysia untuk bersama-sama dengan 200 buah negara lain bagi menangani cabaran
perubahan iklim dunia. Krisis antarabangsa ini adalah masalah sangat kompleks
membabitkan banyak dimensi - sains, ekonomi, masyarakat, politik serta persoalan
moral dan etika. Melalui perjanjian ini Malaysia secara sukarela telah meletakkan
sasaran pengurangan intensiti karbon sehingga 40 peratus menjelang 2020
berbanding asas 2005 dan telah meningkatkan sasaran tersebut kepada 45 peratus
menjelang 2030. Dalam konteks Malaysia sebagai negara membangun, pelaksanaan
pengurangan pelepasan gas rumah hijau menimbulkan cabaran teknologi, ekonomi,

sosial dan institusi yang besar.

Merujuk kepada Gartner (2007), peralatan teknologi maklumat dan
komunikasi (ICT) merupakan penyumbang yang besar kepada pengeluaran gas
karbon dioksida (CO2) iaitu sebanyak empat puluh enam peratus. Antara contoh
peralatan teknologi maklumat dan komunikasi (ICT) yang sering digunakan di
pejabat adalah seperti komputer peribadi, komputer riba dan mesin pencetak.
Malahan tenaga yang digunakan oleh pencetak sahaja dianggarkan menggunakan
hampir 9000 kilowatts tenaga elektrik setiap bulan. Mengikut kajian yang dilakukan
oleh Mohd Fauzi (2009) pula menyatakan bahawa pengunaan tenaga elektrik yang
tidak berhemah turut menyumbang kepada pengeluaran gas karbon dioksida(CO2).
Penggunaan pelbagai peralatan ICT pada masa kini telah meningkatkan lagi kadar
penggunaan tenaga elektrik sekaligus meningkatkan kadar pengeluaran gas karbon
dioksida(CO2). Oleh itu, kerajaan Malaysia telah mengambil inisiatif dengan
memperkenalkan Dasar Teknologi Hijau Negara pada bulan Julai 2009 yang

mempunyai lima (5) teras strategik di mana salah satunya adalah untuk



memantapkan lagi usaha-usaha mempromosikan dan meningkatkan kesedaran rakyat
terhadap penggunaan teknologi ICT hijau (KETTHA, 2009).

Selain itu, Berenguer (2007) menyatakan bahawa kajian menunjukkan
masyarakat mempunyai kesedaran terhadap pelbagai masalah alam sekitar
termasuklah isu alam sekitar tempatan sehingga masalah global (pemanasan global
dan penipisan ozon). Walau bagaimanapun, tingkah laku yang bertanggungjawab
terhadap alam sekitar masih tidak menjadi kebiasaan. Kenyataan ini menyokong
penyataan pengkaji terdahulu iaitu (Atsuko 1999) yang menegaskan bahawa cara
bertindak ke atas masalah alam sekitar perlu menjangkaui kesedaran iaitu kepada
tindakan dan amalan dalam kehidupan seharian.

Namun, Ezanee Mohamed Elias et al., (2012) dalam kajian mereka pula telah
mendapati tahap pengetahuan pekerja di Institusi Pengajian Awam (IPTA) mengenai
aplikasi teknologi ICT hijau masih rendah, namun tahap mempraktiskan amalan
hijau pula adalah tinggi. Ini menunjukkan tahap kesedian pekerja untuk
melaksanakan aplikasi teknologi ICT hijau telah wujud bila mana 50% prosedur

aplikasi teknologi ICT hijau telah pun dilaksanakan oleh mereka di tempat kerja.

Justeru kajian ini ingin menilai sejaun manakah tahap pengetahuan dan
kesedaran penjawat awam mengenai amalan hijau dan sejauh manakah tahap
pelaksanaan amalan hijau dalam kalangan penjawat awam. Penjawat awam selaku
tulang belakang kerajaan seharusnya menyahut dan menyokong dasar-dasar yang
telah ditetapkan dan mengamalkan dalam kehidupan seharian agar dapat menjadi
contoh dan teladan kepada masyarakat sekeliling.

1.3 Persoalan Kajian

Berdasarkan pernyataan masalah di atas, dua persoalan kajian yang telah

dibangunkan iaitu:



@) Apakah tahap pengetahuan dan kesedaran penjawat awam mengenai amalan

hijau?

(b)  Apakah tahap pelaksanaan amalan hijau yang telah dilakukan oleh penjawat

awam di pentadbiran pihak berkuasa tempatan?

1.4 Matlamat Kajian

Matlamat kajian ini adalah untuk menilai tahap kesediaan penjawat awam di
Negeri Perak untuk terus komited dalam mengamalkan amalan hijau agar misi
kerajaan negeri untuk menjayakan Perak Green Plan dan komitmen kerajaan untuk
mencapai penurunan kadar pelepasan karbon sebanyak 45 % menjelang tahun 2030
dapat diperolehi sebaiknya demi menangani isu perubahan iklim yang dialami pada

masa kini dan demi kesejahteraan masyarakat pada masa hadapan.

1.5  Objektif Kajian

Bagi mencapai matlamat yang telah ditetapkan, dua objektif telah digariskan
seperti berikut:

@ Mengkaji tahap pengetahuan dan kesedaran penjawat awam mengenai amalan

hijau.

(b) Mengkaji tahap pelaksanaan amalan hijau dalam kalangan penjawat awam di
pentadbiran Pihak Berkuasa Tempatan.



1.6 Skop Kajian

Negeri Perak atau juga dikenali sebagai Perak Darul Ridzuan merupakan
negeri yang kedua terbesar di Semenanjung dengan berkeluasan 21,000 km persegi.
Negeri Perak mempunyai 12 daerah yang terdiri daripada daerah Hulu Perak, Kuala
Kangsar, Kinta, Perak Tengah, Manjung, Hilir Perak, Bagan Datuk, Mualim, Batang
Padang, Kampar, Kerian dan Larut, Matang dan Selama. Negeri Perak juga
mempunyai 6 daerah kecil iaitu Ipoh, Pengkalan Hulu, Lenggong, Selama, Kampung

Gajah, dan Sungai Siput.

Terdapat 48 buah pejabat kerajaan di bawah pentadbiran kerajaan Negeri
Perak. Namun skop kajian hanyalah difokuskan kepada penjawat-penjawat awam di
bawah pentadbiran pihak berkuasa tempatan (PBT) Negeri Perak. Terdapat 15 buah
pejabat kerajaan di bawah pentadbiran Pihak Berkusa Tempat Negeri Perak yang
merangkumi seramai 4,123 orang penjawat awam. Jumlah ini adalah bersamaan
30.8% daripada jumlah keseluruhan penjawat awam di Negeri Perak. Oleh kerana
Pandemik Covid-19 telah melanda seluruh dunia termasuk Malaysia sejak Disember
2019, pengkaji terpaksa menghadkan skop kajian kepada 3 PBT sahaja untuk
mewakili setiap kategori PBT yang ada di dalam Negeri Perak kerana kekangan
masa dan jarak. Musibah yang melanda hingga menyebabkan kerajaan terpaksa
melaksanakan Perintah Kawalan Pergerakan dan secara tidak langsung turut
menjejaskan kebolehcapaian pengkaji untuk meluaskan skop kajian. Namun pengkaji
yakin 3 PBT sahaja jua mampu memberikan hasil yang signifikan kerana jumlah
penjawat awam di 3 PBT tersebut adalah seramai 1898 orang bersamaan 46%
daripada jumlah keseluruhan kakitangan di 15 PBT. Kajian ini juga tidak melibatkan

penjawat-penjawat awam lain di jabatan negeri dan badan berkanun negeri.

Selain itu, skop kajian ini juga difokuskan kepada tahap pelaksanaan amalan
hijau berdasarkan kepada Garis Panduan Kaedah Penjimatan Tenaga Di Pejabat Dan
Premis Kerajaan (Surat Pekeliling Am Bil.2 Tahun 2014) yang telah diedarkan oleh
Jabatan Perdana Menteri Malaysia kepada semua Ketua Setiausaha Kementerian,
semua Ketua Jabatan Persekutuan, semua Y.B Setiausaha Kerajaan Negeri dan

semua Pihak Berkuasa Kerajaan Tempatan.



1.7 Kepentingan Kajian

Kajian mengenai amalan hijau adalah penting dalam menentukan sejauh
mana ianya menjadi budaya di kalangan penjawat awam khususnya penjawat awam
yang berkhidmat di bawah pentadbiran PBT Negeri Perak. Ini kerana PBT
merupakan penjawat awam yang paling dekat dengan masyarakat sekeliling. PBT
berperanan dalam menentukan kualiti hidup penduduk tempatan terkawal dan
terjamin melalui pelaksanaan dan penguatkuasaan Akta induk seperti Akta Kerajaan
Tempatan 1976, Akta Perancang Bandar dan Desa 1976 dan Akta Jalan Parit dan
Bangunan 1974. Kualiti Kehidupan adalah tahap keselesaan hidup yang dirasai oleh
seseorang atau masyarakat meliputi dua komponen iaitu fizikal dan psikologi. Oleh
yang demikian, setiap kemudahan yang disediakan mahupun aktiviti yang dilakukan
oleh PBT menjadi perhatian dan mampu menarik minat masyarakat setempat.
Penerapan dan pembudayaan amalan hijau di kalangan penjawat awam dapat
membantu hasrat kerajaan untuk menjimatkan kadar pengunaan tenaga elektrik dan
sekaligus dapat membantu dalam menjayakan komitmen kerajaan menurunkan kadar

pelepasan gas karbon dioksida menjelang tahun 2030.

Hasil kajian ini dapat membantu kerajaan negeri untuk menilai tahap
kesedaran dan tahap pelaksanaan amalan hijau dalam kalangan penjawat awam dan
mengambil tindakan penambahbaikan yang sewajarnya untuk memastikan Perak
Green Plan 2030 dapat dicapai sepenuhnya. Selain itu, kajian ini juga dapat memberi
input tambahan kepada pihak berwajib & pihak berpentingan berhubung langkah-
langkah penambaikan yang boleh diambil bagi mempertingkatkan kesedaran dan
pelaksanaan amalan hijau dalam kehidupan seharian berdasarkan cadangan
penambahbaikan yang dikemukakan oleh responden dan pengkaji. lanya pasti dapat
membantu mengenal pasti ruang penambahbaikan yang boleh dilaksanakan oleh PBT
untuk membudayakan amalan hijau di kalangan masyarakat setempat. Seterusnya,
kajian ini diharapkan akan menjadi sumber rujukan dan pendorong kepada pengkaji
lain untuk membuat kajian lanjut mengenai amalan hijau dan pembangunan lestari di

Malaysia.



Selain daripada itu, hasil dapatan kajian ini juga boleh dijadikan sebagai input
yang berguna kepada majikan untuk membuat garis panduan amalan hijau mengikut
kesesuaian tempat bekerja di dalam sektor swasta. Secara tidak langsung kajian ini
pastinya akan dapat membantu kita memahami dengan lebih jelas tentang
kepentingan amalan hijau serta meningkatkan tahap kesedaran masyarakat untuk
sama-sama berganding bahu dalam usaha menangani isu perubahan iklim serta

menjamin kelestarian alam sekitar demi kesejahteraan manusia pada masa hadapan.

1.8 Metodologi Kajian

Kaedah dan reka bentuk kajian yang digunapakai dalam kajian ini akan
meliputi empat peringkat iaitu peringkat kajian awalan, peringkat pengumpulan data,

peringkat analisis kajian dan peringkat kesimpulan dan cadangan penambahbaikan.

1.8.1 Peringkat Kajian Awalan

Reka bantuk kajian ditentukan oleh tujuan kajian. Oleh itu, pada peringkat
ini, pengkaji perlu memahami permasalahan kajian secara mendalam kerana pada
peringkat inilah objektif dan hala tuju kajian akan dipastikan. Pelbagai garis panduan
dan juga polisi kerajaan yang mempunyai hubung kait dengan amalan hijau akan
dilihat dan diperhalusi bagi memudahkan pengkaji memahami sebarang isu dan
permasalahan kajian yang dibangkitkan. Di samping itu juga pengkaji perlu
mengenalpasti pihak berkepentingan yang terlibat dalam usaha untuk mencapai
hasrat yang sama. Kepentingan kajian terhadap pelbagai pihak yang berkepentingan
pastinya dapat menambahkan lagi signifikan sesuatu kajian tersebut dijalankan. Di
peringkat ini juga, penelitian terhadap kajian-kajian literatur terdahulu akan diteliti
bagi tujuan untuk meletakkan kajian yang akan dijalankan dalam perspektif saintifik
jaitu meletakkan kajian pengkaji ke dalam lautan pengetahuan dan membantu
menghubungkait kajiannya dengan badan pengetahuan. la juga dapat mengelakkan
pengkaji daripada melakukan kajian yang sama seperti kajian lepas tanpa membaiki

atau membetulkan kelemahan kajian terdahulu.



1.8.2 Peringkat Pengumpulan Data

Pengkaji akan menggunakan kaedah kajian tinjuan dalam kajian kali ini.

Kaedah kajian tinjauan merupakan kaedah penyelidikan yang mengumpul data atau

maklumat secara terus dari subjek kajian atau responden. Kaedah kajian ini dipilih

kerana ianya dapat mengumpul data secara terus dan juga tidak memerlukan tempoh

masa yang lama bagi pengumpulan data. Kajian ini merupakan kajian kes yang

bertujuan bagi mengenalpasti tahap pengetahuan dan kesedaran amalan hijau di

kalangan penjawat awam serta mengkaji tahap pelaksanaan amalan hijau dalam

kalangan penjawat awam. Pengumpulan data-data akan diperolehi melalui sumber

primer dan sumber sekunder seperti berikut:

()

(b)

Pengumpulan Data Primer:

Susulan akibat daripada Pandemik Covid-19 yang masih melanda negara kita
maka pengkaji memutuskan untuk menggunakan platform media sosial bagi
mengurangkan risiko penularan wabak covid-19 semasa sesi pengumpulan
data. Oleh itu pengkaji telah membuat pengumpulan data primer
menggunakan Borang Soal Selidik yang dibina menggunakan aplikasi
‘Google Form’ dan diedarkan melalui aplikasi ‘Whatsapp’ kepada kumpulan

responden yang telah dikenalpasti.

Pengumpulan Data Sekunder:

Pengumpulan data sekunder pula diperolehi dari laporan tahuan dari pelbagai
agensi kerajaan, dasar-dasar, polisi-polisi, pekeliling-pekeliling, kajian-kajian
yang lepas, rekod-rekod jabatan, minit-minit mesyuarat dan juga maklumat

bertulis yang didapati dari jabatan-jabatan yang terpilih.

1.8.3 Peringkat Menganalisis Data:

Pada peringkat menganalisis data yang akan dijalankan bagi kajian ini pula
adalah berbentuk kuantitatif. Data-data yang diperolehi akan dianalisis dan
dipersembahkan dengan menggunakan perisian Microsoft Excel 2016 dan
ditunjukkan dalam bentuk jadual dan rajah yang bersesuaian bagi memudahkan

pemahaman dan dihuraikan secara terperinci berdasarkan penemuan kajian.

1.8.4 Peringkat Kesimpulan dan Cadangan Penambahbaikan

Di peringkat ini pengkaji akan menggunakan hasil penemuan kajian untuk
membuat cadangan penambahbaikan yang dirasakan bersesuaian untuk dikemukakan
kepada pihak yang berkepentingan. Hasil penemuan dan cadangan penambahbaikan
akan disalurkan untuk membantu kerajaan mempercepatkan usaha untuk
merealisasikan hasrat kerajaan untuk mencapai bandar rendah karbon melalui

pengurangan kadar pelepasan karbon sebanyak 45 % menjelang tahun 2030.

1.9 Susunatur Bab

Secara keseluruhannya kajian ini merangkumi 5 bab iaitu Bab 1: Pengenalan;
Bab 2: Kajian Literatur; Bab 3: Kawasan Kajian; Bab 4: Kaedah Dan Analisis Kajian

dan Bab 5: Kesimpulan dan Cadangan Penambahbaikan.

1.9.1 Bab Satu - Pengenalan

Bab 1 mengutarakan pelbagai isu dan masalah perubahan iklim dunia yang
kini merupakan satu isu global yang perlu ditangani secara bersama dan segera.
Pelbagai kejadian bencana alam dilihat semakin berleluasa dan Malaysia juga tidak
terkecuali. Statistik menunjukan Malaysia turut mula terkesan akibat perubahan iklim

11



dunia. Perubahan iklim dunia berpunca daripada pelbagai aktiviti pembangunan yang
dilakukan oleh manusia demi mencapai kepuasan dan kemajuan hidup. Namun
perkara ini perlu ditangani segera kerana kesannya amat besar dan mampu mengugat
kesejahteraan hidup manusia pada masa hadapan. Malaysia sebagai salah sebuah
negara yang sedang membangun harus bersama-sama memperjuangkan
pembangunan mapan dan lestari demi mencapai keseimbangan dalam kemajuan
ekonomi, sosial dan persekitaran. Justeru, permasalahan kajian dikenalpasti dan
objektif kajian turut ditetapkan agar fokus kajian tidak tersasar daripada tujuan asal
kajian. Beberapa persoalan kajian turut dirangka dan skop kajian dihadkan kerana
kekangan masa kajian. Metodologi kajian juga turut dibincangkan dalam Bab 1 ini
dengan memberikan tumpuan kepada 4 peringkat kajian iaitu Peringkat Kajian
Awalan, Peringkat Pengumpulan Data, Peringkat Menganalisis Data dan Peringkat

Kesimpulan Dan Cadangan Penambahbaikan.

1.9.2 Bab Dua - Isu Alam Sekitar Perubahan Iklim Dan Kaitannya Dengan

Amalan Hijau

Seterusnya, Bab 2 akan meneliti kajian-kajian literatur yang terdahulu
berkaitan tahap pengetahuan dan tahap kesedaran pelbagai lapisan masyarakat
mengenai amalan hijau. Bab ini turut menjelaskan secara terperinci definisi amalan
hijau, teknologi hijau dan jenis-jenis amalan hijau yang mudah dan boleh dipraktik
oleh sesiapa sahaja dalam kehidupan seharian. Selain itu, bab ini akan turut
menerangkan dasar dan perundangan sedia ada mengenai amalan hijau di Malaysia
dan peraturan yang telah ditetapkan untuk dipatuhi oleh penjawat awam.

1.9.3 Bab Tiga - Kawasan Kajian

Bab 3 akan menyentuh soal ruang lingkup lokaliti atau kawasan kajian yang
dipilih sebagai responden bagi kajian ini. Bagi kajian ini, sebanyak 3 PBT telah
terpilih iaitu Majlis Bandaraya Ipoh (MBI), Majlis Perbandaran Taiping (MPT) dan
Majlis Daerah Perak Tengah (MDPT). lanya merangkumi proses mendapatkan

maklumat dari pelbagai peringkat pegawai dan kakitangan mengenai tahap
pengetahuan dan kesedaran mengenai amalan hijau serta pelaksanaan amalan hijau di

pejabat. Justifikasi pemilihan kawasan juga turut diperjelaskan dalam Bab 3 ini.

1.9.4 Bab Empat — Kaedah Dan Analisis Kajian

Selanjutnya Bab 4 akan menerangkan kaedah dan rekabentuk kajian serta
proses menganalisis data. Proses menganalisis data ini dibuat berdasarkan data
primer yang diperolehi hasil daripada borang soal selidik yang diedarkan kepada
kumpulan responden yang berkhidmat di PBT yang terpilih. Data-data yang
diperolehi daripada borang soal selidik tersebut akan dikumpul dan diproses dengan
sebaiknya. Hasil daripada proses menganalisis data ini dijangka dapat memberikan
jawapan terhadap persoalan-persoalan kajian yang wujud sepanjang proses kajian ini

dijalankan dan seterusnya akan digunakan sebagai rumusan kajian ini.

1.9.5 Bab Lima - Kesimpulan Dan Cadangan Penambahbaikan

Akhirnya, Bab 5 akan memaparkan rumusan kajian dan kesimpulan yang
dibuat berdasarkan hasil analisis yang telah dijalankan. Lanjutan daripada kajian ini,
pengkaji juga akan memberikan beberapa pandangan dan cadangan penambahbaikan
terhadap pelaksanaan amalan hijau sedia ada di kalangan penjawat awam. Pengkaji
turut mengharapkan agar kajian berhubung amalan hijau ini akan dipandang berat
oleh pihak yang berkepentingan dan cadangan penambahbaikan yang dikemukakan
akan dijadikan amalan dan rutin seharian dalam usaha untuk membentuk masyarakat
berhemah di samping membangunkan negara. Pembangunan lestari dan budaya
amalan hijau pastinya akan memberi banyak manfaat kepada seluruh ekosistem

khususnya manusia itu sendiri.

